
Обраќање на Амбасадорот Филип Т. Рикер    
Ден на човековите права, 10 декември 2008 

(одржан говор) 

 

 

Ви благодарам многу, декане Давитковски, почитуван ректоре и добар ден, почитувани 

гости.  Задоволство ми е што сум овде.  Дојдов директно од посетата на затворот Шутка со 

мојот колега, амбасадорот на Кралството Холандија, и Министерот за правда.  Тоа беше 

дел од нашите вежби за денот на човековите права, и морам да кажам дека е многу 

подобро да се вратиш на Правниот Факултет по посета на затвор, отколку обратно.  Денот 

на човековите права е можност за сите нас да се осврнеме врз напредокот што сме го 

направиле и да видиме уште колку треба да сториме за заштита на правата на сите луѓе.  

Оваа година, како што слушнавте, ја одбележуваме и шеесет годишнината од 

Универзалната декларација за човекови права. Многу сум горд што САД придонесоа кон 

процесот на развој на таа Декларација со наши сопствени искуства и наши идеали под 

водството на Елеанор Рузвелт, една од најголемите Американки на нејзината генерација, и 

навистина модел за сите нас. 

 

Универзалната декларација е многу повеќе од список на права – таа е повик за акција.  Ги 

повикува сите "поединци и тела во општеството...да го промовираат почитувањето на овие 

права и слободи и, со прогресивни мерки, национални и меѓународни, да го обезбедат 

нивното универзално и ефикасно признавање и почитување..." Тоа е висока и благородна 

цел.  Става многу работа пред нас. 

 

Нашиот избран претседател Барак Обама, во познатиот говор што го одржа во март 

зборуваше за "првиот грев" на САД - за ропството.  Тој за тоа зборуваше отворено, како 

афро-американец, за тоа како ропството им наштети на темелите на нашата нација пред 

повеќе од 230 години, и како ние се уште работиме да го надминеме тоа.  Ропството беше 

запишано во американскиот устав, "Ние луѓето, ние ги сметаме ове вистини за очигледни 

сами по себе," според нашиот Устав секој роб вредеше колку три-петини од бел човек.  

Можете ли да го замислите тоа денес, 2008-ма, дека сме имале такво нешто? 

 

Обама рече: "А сепак (Уставот) не би бил доволен да ги ослободи робовите од стегите, 

или да им ги обезбеди на жените и мажите од сите бои и вери нивните полни права и 

обврски како граѓани на САД.  Потребни беа наредните генерации на Американци, кои 

беа спремни да ја преземат својата улога преку протести и борба, секогаш со голем ризик 

и да го намалат тој јаз помеѓу очекувањата од нашите идеали и реалноста на нивното 

време."    

 

Клучот за да се разберат и почитуваат човековите права во 21-виот век е токму тоа: како 

да го намалиме јазот помеѓу очекувањата од нашите идеали и реалноста на нашето време.  

САД, како држава, изоде долг пат за сега воопшто и се помисли да се бројат делови од 

луѓе, меѓутоа, сите луѓе во сите земји имаат простор за подобрување на состојбата во 

врска со заштитата на човековите права, вклучително и САД, вклучително и Македонија. 

Избраниот претседател Обама зборува за "глад за единство," и знам дека таа глад сите ја 

чувствуваме. 

Во Амбасадата на САД во Македонија имаме комисија за демократија – совет кој 

доделува мали грантови на невладините организации кои работат на градењето 

демократија овде во Македонија.  Сме поддржале проекти за човекови права поврзани со 

правото да се гласа безбедно и демократски, со правото на образование на луѓе со посебни 

потреби, како и обуки за меѓу-етничка комуникација и многу други програми. На пример, 

во еден проект, "Младите за човековите права", една група македонци едуцираше 96 

наставници и повеќе од 2400 ученици во Скопје за Универзалната декларација за 

човековите права која ја одбележуваме денес. Тие ја нагласија важната улога која ја игра 

граѓанското општество во заштитата на човековите права содржани во Декларацијата. 

 

Сепак, денес, оваа годишнина, овој глобален ден на човековите права, е денот да се 

постави прашањето: Каков е јазот сега, за Македонија, помеѓу очекувањата од идеалите и 

реалноста на сегашниот миг? И како тој може да се намали? 

 

Сите знаеме дека основно право на сите граѓани во Македонија е да ја изразуваат својата 

демократска волја на слободен и безбеден начин, а нивните гласови да бидат избројани 

фер и прецизно.  Не треба да постои толеранција за изборно насилство, за заплашување 

или за нерагуларности.  Проблематичните избори во јуни првично го ускратија правото на 

некои граѓани да гласаат во безбедно опкружување.  Имаше изборни нерегуларности кои 

на многу граѓани им го ускратија правото нивните индивидуални гласови да им бидат 

избројани рамноправно.  Македонија мора да работи да ги имплементира препораките што 

во најдобра намера ги дадоа Канцеларијата за демократски институции и човекови права 

при Организацијата на безбедност и соработка (ОБСЕ/ОДИХР), во која секако и САД се 

членка.  Овие препораки беа понудени по изборите во јуни и можат да ги исправат  

изборните недостатоци пред изборите закажани за март 2009 на локално ниво и кога ќе го 

бирате новиот претседател.  Сите граѓани на Македонија заслужуваат и очекуваат 

слободни и фер избори во март. 

 

Сите млади луѓе во Македонија треба да имаат пристап до добро образование и до 

можности да го искористат тоа образование како средство за лично унапредување и за 

унапредување на своите семејства, на заедниците во кои живеат и на земјата.  Училниците 

во Македонија треба да го обезбедат тоа за сите, без оглед на нивната етничка припадност 

или јазикот што го говорат.  Кога размислуваме за тоа каква треба, и се надеваме, ќе биде 

иднината на оваа земја, ми се чини дека поделбата на учениците не е основа која треба да 

се надградува.  И додека предизвиците во некои заедници се сериозни, етничката поделба 

на учениците, онаму каде што постои, како во САД, продлабочува и некои од проблемите 

и предизвиците што ги гледаме на други нивоа во општеството.  Во САД јасно научивме 

дека општеството што напредува пред меѓу-етничката толеранција кон мулти-етничка 

интеграција почнува со својата младина.  Обезбедување на интегрирана образовна 

средина која нуди најдобро можно образование за секој ученик ќе биде инвестирање во 

иднината на Македонија.  Тоа ќе ги промени сите нивоа на општеството. 

 

Но, ако денес е ден за непријатни проценки,  исто така е и ден за славење и надеж.  И 

честитам на Република Македонија, лично но и во име на САД, за клучните чекори што ги 

направи за заштита на дел од најранливите граѓани од земјава и од регионот.  Со 

успешното здобивање статус на земја од 1. Категорија во Извештајот на Стејт 

Департментот за состојбите со трговијата со луѓе за 2008 година, Македонија не само што 

работеше на отстранување на трговијата со луѓе, туку ги подобри и севкупните можности 

за заштита на човековите права.  Законските измени резултираа со построги казни за 

криминални дела врз жени и деца.  Развојот на уште подобри социјални институции и 

воведувањето на нови стандардни оперативни постапки за жртвите на трговијата со луѓе, 

доведоа до генерално поголема поддршка и заштита на жртвите на злоупотреба.  

Минатата година, Единицата за организиран криминал на Јавното обвинителство разби и 

успешно гонеше бројни криминални мрежи од висок ранг, делумно и поради фактот што 

фокусот беше ставен на обука и на користење на најдобрите меѓународни искуства.  И 

честитаме на Македонија за успехот и се надеваме дека ќе продолжи да остварува 

напредок во овие области.  Го намаливте јазот и горди сме што сме дел од тој процес. 

 

Завршувајќи би сакал да се осврнам на едно дело на афро-американски автор кого Барак 

Обама го читал како млад.  Неговото име е Џејмс Болдвин, и тој вели: “Ништо не е 

попожелно од тоа да бидеш ослободен од страдање, но исто така, ништо не е 

позастрашувачко од тоа да ти се одземе потпората.”  Да негираш нечии основни права 

не значи само да нанесеш страдање, туку и самиот да страдаш.  Време е граѓаните на 

Македонија, а всушност и сите ние, да престанеме да се потпираме на она што не можеме 

да го направиме.  На 20-ти јануари 2009г., Барак Обама ќе положи заклетва пред Уставот 

на Соединетите Американски Држави, истиот оној Устав според кој на почетокот би бил 

сметан за три петтини од бел човек.  Тој ќе биде 44-тиот Претседател на САД и фактот 

дека тој ќе биде наш претседател е тестамент за напорите на генерациите и децениите на 

нашите движења за граѓански права.  Кога ќе ја положи таа заклетва, тоа ќе го стори на 

скалите на Капитолот на САД, на едниот крај на Мол во Вашингтон.  Од другиот крај, 

пред 40 години, на Линколн Меморијал, Мартин Лутер Кинг го одржа својот познат говор 

"Имам еден сон." Сведоци сме дека 40 години потоа, по децении и генерации на голема 

борба, огромен напор на многумина, дека тој сон станува реалност.  Дозволете ми да 

кажам дека остварувањето на соништата бара постојано внимание, посветеност и дијалог, 

и фокусирање врз достоинството на секое човечко битие, вашиот сосед, член на вашето 

семејство, ваш сограѓанин, во вашата земја и насекаде во светот.  Бара верба и доверба во 

тоа што сте и во вашите цели.  Па на денот на човековите права, ве прашувам секој од вас 

студенти, претставници на факултетот, почитувани гости, јасно да помислите што ќе 

направите, заедно со вашите пријатели и партнери, што ќе направите за да ја придвижте 

Македонија напред. 

Ви благодарам. 


